
______________________ 
2020-21 ᐊᕐᕌᒍᓕᒫᖅᓯᐅᑦ ᐅᓂᒃᑳᖅ 
ᐋᖅᑭᐅᒪᑎᑦᑎᔨ ᓄᓇᕗᒻᒥ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓄᑦ 
 

ᐊᕐᕌᒍᓕᒫᖅᓯᐅᑦ ᐅᓂᒃᑳᓕᐊᖅ 

2020-2021 

ᐋᖅᑭᐅᒪᑎᑦᑎᔨ ᓄᓇᕗᒻᒥ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓄᑦ 

 

ᐊᓕᐊᓇᐃᒍᓱᒃᐳᖓ ᑐᓂᓯᔪᓐᓇᕋᒪ ᐱᖓᓲᔪᖅᑐᐊᓂ ᐊᕐᕌᒍᑕᒫᖅᓯᐅᑦ ᐅᓂᒃᑳᓕᐊᒥᒃ ᐋᖅᑭᐅᒪᑎᑦᑎᔨ 
ᓄᓇᕗᒻᒥ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓄᑦ, ᐄᐳᓗ 1, 2020-ᒥ ᒫᑦᓯ 31, 2021−ᒧᓄ. 

ᐋᖅᑭᐅᒪᑎᑦᑎᔨ ᐱᓕᕆᔪᓐᓇᓲᖑᕗᖅ ᐃᓚᖓᑦ 6−ᒦᑦᑐᖅ ᒪᓕᓪᓗᒍ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑕ 
ᐱᖁᔭᖓ ᐊᑐᓕᖅᑎᑕᐅᓚᐅᖅᑐᖅ ᐄᐳᓗ 1, 2015.  ᐊᓕᐊᓇᐃᒍᓱᑦᑎᐊᓚᐅᖅᐳᖓ 
ᓯᕗᓪᓕᖅᐹᑦᑎᐊᖑᓪᓗᖓ ᑎᓕᐅᔭᐅᓚᐅᕋᒪ ᐋᖅᑭᐅᒪᑎᑦᑎᔨᒧᑦ ᐅᑭᐅᓄᑦ ᑕᓪᓕᒪᓄᑦ ᔮᓄᐊᓕ 5, 2015 
ᐱᒋᐊᖅᓱᒍ.  ᐱᔭᑦᓴᖅᑖᖅᑎᑕᐅᑲᓐᓂᓚᐅᖅᑐᖓ ᑕᓪᓕᒪᓄᑦ-ᐊᕐᕌᒍᓐᓄᑦ ᐃᓱᓕᕝᕕᓴᖃᖅᓱᓂ 2020. 

ᐱᓕᕆᖃᑦᑕᓚᐅᕐᓯᒪᔭᓐᓂᒃ ᐊᕐᕋᒍᑕᒫᖅᓯᐅᑎᓕᕆᓂᕐᒧᑦ ᐅᓂᑳᑦ, ᑲᒪᒋᔭᖃᕐᓂᐊᕐᑐᖓ: 

• ᐊᑐᐃᓐᓇᐅᑎᑦᑎᓂᕐᒧᑦ ᕿᒥᕐᕈᓂᕐᒥᑦ ᑭᓱ ᐱᒋᐊᕈᑕᐅᕙᖕᒪᖔᑕ ᐱᖁᔭᓂᑦ ᓱᕋᐃᓂᖅ ᐊᒻᒪᓗ ᖃᓄᖅ 
ᓴᕿᑕᐅᔪᓐᓇᕐᒪᖔᑕ 

• ᓇᓗᓇᐃᔭᒃᑭᑦ ᓴᐳᒻᒥᔾᔪᑕᐅᕙᒃᑐᑦ ᑭᐅᔾᔪᑎᓂᑦ ᐱᖁᔭᖅ ᐃᑲᔫᑎᐅᕙᒃᑐᓂᑦ ᑭᒃᑯᑐᐃᓐᓇᕐᓄᑦ 
ᐱᔨᑦᑎᕋᖅᑎᓂᑦ ᓴᕿᑕᐅᔪᑦ ᐱᖁᔭᓂᑦ ᓱᕋᐃᕙᒃᑐᓂᑦ, ᐊᒻᒪᓗ 

• ᐊᑐᐃᓐᓇᐅᑎᑦᑎᓂᖅ ᓇᐃᓴᖅᑕᐅᓂᑯᓂᑦ ᑐᓴᐅᒪᔾᔪᑎᓂᒃ 
ᖃᔅᓯᐅᓂᖏᓪᓗ ᑐᒃᓯᕋᖅᐸᒃᑐᑦ ᐅᖃᐅᔾᔭᕐᓂᖏᑦᑐᓂᑦ, 
ᕿᔅᓰ ᐊᑲᐅᖏᓕᐅᕈᑕᐅᔪᓂ ᓴᕿᑕᐅᓚᐅᕐᑐᑦ ᐊᒻᒪᓗ ᑭᓱ 
ᐊᑲᐅᖏᓕᐅᕈᑕᐅᔪᓄᑦ ᓴᕿᑕᐅᓚᐅᕐᐸᑦ. 

ᐅᖃᐅᓯᖃᑲᓐᓂᖃᑦᑕᕐᓂᐊᖅᑐᖓ ᐅᖃᐅᓯᕆᖃᑦᑕᖅᓯᒪᔭᓐᓂᑦ 
ᐋᖅᑭᒋᐊᕆᓂᕐᒧᑦ ᐱᐅᓯᕚᓪᓕᑎᑦᓯᑐᐃᓐᓇᕆᐊᓕᓐᓂᑦ 
ᐱᔪᓐᓇᕐᓂᖏᓐᓄᑦ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑏᑦ 
ᓴᖅᑭᑎᑦᓯᔪᓐᓇᓂᕐᒧᑦ ᐱᑦᓯᐊᖏᓐᓂᕐᒧᑦ. 

 

ᖃᓄᖅ ᓴᖅᑭᑎᑦᓯᔪᓐᓇᕐᓂᕐᒧᑦ ᐱᑦᓯᐊᖏᓐᓂᕐᒧᑦ. 

ᐋᖅᑭᐅᒪᑎᑦᑎᔨ ᐱᓕᕆᐊᒃᓴᖃᖅᐳᖅ, ᓇᐃᓈᕐᓗᒍ, ᐸᓴᒋᔭᐅᔪᓂᒃ ᑐᓴᖅᑎᑕᐅᕙᒡᓗᓂ ᖃᐅᔨᓴᖅᐸᒡᓗᓂᓗ 
ᐱᑦᑎᐊᙱᓐᓂᐅᓚᐅᖅᑐᒥᒃ ᓄᓇᕗᑦ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓂᒃ.  ᐱᑦᑎᐊᙱᑦᑐᒥᒃ 
ᖃᐅᔨᔭᐅᔪᖃᖅᐸᑦ, ᐱᖁᔨᕗᖔᓕᐅᕆᐊᖃᖅᐳᖅ ᐱᑦᑎᐊᙱᓐᓂᕆᔭᐅᔪᖅ ᑲᒪᒋᔭᐅᖁᓗᒍ.  ᐋᖅᑭᐅᒪᑎᑦᑎᔨ 
ᐊᑦᑕᕐᓇᙱᑎᑦᑎᓗᓂ ᐱᓕᕆᓂᐊᖅᐳᖅ ᓄᓇᕗᑦ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓄᑦ ᐱᑦᑎᐊᙱᓐᓂᖅ 
ᐅᖃᐅᓯᕆᓂᐊᕐᓗᒍ ᖃᐅᔨᒃᑲᖅᑕᐅᔾᔪᑕᐅᔪᖅ ᓇᓗᓇᐃᕐᕕᒋᑦᑎᐊᕐᓗᒍ - ᓄᓇᕗᒻᒥᐅᓕᒫᓪᓗ - ᐅᖃᐅᓯᐅᔪᑦ 
ᖃᐅᔨᓴᖅᑕᐅᓂᐊᕐᓂᖏᓐᓂᒃ ᑲᒪᒋᔭᐅᑲᐅᑎᒋᓗᑎᒡᓗ, ᓱᓕᑦᑎᐊᕐᓗᑎᒃ ᐃᖏᕐᕋᑦᑎᐊᕐᓗᑎᒡᓗ. 

ᐋᖅᑭᐅᒪᑎᑦᑎᔨ 
ᖃᐅᔨᒋᐊᕐᕕᒃᓴᖅ 

Ethics.officer.nu@gmail.com 

ᐅᖃᓘᑖ: 844-ETHICS2 (844-
384-4272) 

(ᓱᒃᑲᔪᒃᑯᑦ) 844-384-4272 

______________________ 
2020-21 ᐊᕐᕌᒍᓕᒫᖅᓯᐅᑦ ᐅᓂᒃᑳᖅ 
ᐋᖅᑭᐅᒪᑎᑦᑎᔨ ᓄᓇᕗᒻᒥ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓄᑦ 
 

ᐱᑦᑎᐊᙱᓐᓂᖅ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑕ ᐱᖁᔭᖓᓂ ᓇᓗᓇᐃᖅᓯᒪᕗᖅ.  ᐃᒪᓐᓇ ᑐᑭᖃᖅᐳᖅ 
ᐅᑯᐊ ᓇᓕᐊᑐᐃᓐᓇᖅ ᑎᑎᕋᖅᓯᒪᔪᓂ ᖃᓄᐃᓕᐅᖅᑐᖃᖅᐸᑦ ᒐᕙᒪᒃᑯᑦ ᐃᖅᑲᓇᐃᔭᖅᑎᖓᑕ 
ᐱᔪᓐᓇᕐᓂᕆᔭᖓᓂ ᐱᓕᕆᓗᓂ: 
 

(ᐃ) ᓯᖁᒥᑦᑎᔪᖅ ᐱᖁᔭᕐᒥᒃ ᒪᓕᒐᓕᐅᕐᕕᖕᒥ, ᑲᓇᑕᐅᑉ ᒪᓕᒐᓕᐅᕐᕕᒡᔪᐊᖓᓂ ᐅᕝᕙᓘᓐᓃᑦ 
ᒪᓕᒐᓕᐅᖅᑎᑦ ᑲᓇᑕᒥ ᐅᑭᐅᖅᑕᖅᑐᒥᓘᓐᓃᑦ ᐊᕕᒃᑐᖅᓯᒪᔪᓂ, ᐅᕝᕙᓘᓐᓃᑦ ᒪᓕᒐᐃᑦ 
ᓇᓕᐊᖕᓂᑐᐃᓐᓇᖅ ᐱᖁᔭᕐᒥ ᐋᖅᑭᒃᑕᐅᔪᑦ; 
 
(ᐱ) ᒪᓕᑦᑎᐊᙱᑦᑐᑦ ᑎᓕᐅᕆᔾᔪᑕᐅᔪᓂᒃ ᒥᓂᔅᑕᒧᑦ ᐋᖅᑭᒃᑕᐅᔪᓂᒃ, ᒥᓂᔅᑕ ᑲᒪᒋᔭᒃᓴᓕᒃ 
ᑮᓇᐅᔭᓂᒃ ᐊᐅᓚᑦᑎᓂᕐᒧᑦ ᐱᖁᔭᕐᒥᒃ, ᐅᕝᕙᓘᓐᓃᑦ ᑮᓇᐅᔭᓂᒃ ᐊᐅᓚᑦᑎᔨᑦ ᑲᑎᒪᔨᖏᓐᓂᒃ 
ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑕ ᐊᐅᓚᑦᑎᓂᖅ ᐅᕝᕙᓘᓐᓃᑦ ᑭᒃᑯᑐᐃᓐᓇᓄᑦ ᐱᖁᑎᒋᔭᐅᔪᑦ 
ᐱᔾᔪᑎᒋᓪᓗᒋᑦ ᐃᖅᑲᓇᐃᔭᖅᑎᐅᑉ ᑲᒪᒋᔭᖏᓐᓂᒃ; 
 
(ᑎ) ᐊᑐᕐᓂᕐᓗᒡᓗᓂ ᑭᒃᑯᓕᒫᑦ ᑮᓇᐅᔭᖁᑎᖏᓐᓂᒃ ᐅᕝᕙᓘᓐᓃᑦ ᑭᒃᑯᓕᒫᑦ ᐱᖁᑎᖏᓐᓂᒃ; 
 
(ᑭ) ᐱᐅᙱᑦᑐᒥᒃ ᐊᐅᓚᑦᑎᑦᑎᐊᖅᓯᒪᙱᓪᓗᓂ ᑭᒃᑯᑐᐃᓐᓇᑦ ᐱᖁᑎᖏᓐᓂᒃ ᐅᕝᕙᓘᓐᓃᑦ 
ᐃᑲᔫᑎᒃᓴᖏᓐᓂᒃ ᐃᖅᑲᓇᐃᔭᖅᑎᐅᑉ ᑲᒪᒋᔭᒃᓴᖏᓐᓂᒃ, ᐱᖃᓯᐅᑎᓪᓗᒋᑦ ᖃᓄᐃᓕᐅᕈᑕᐅᔪᑦ 
ᐅᕝᕙᓘᓐᓃᑦ ᖃᓄᐃᓕᐅᕈᑕᐅᙱᑦᑐᑦ ᐅᔾᔨᖅᓱᙱᓪᓗᓂ ᐱᔮᕆᓗᓂᓘᓐᓃᑦ ᖁᔭᓈᖅᓯᓂᖓᓂᒃ 
ᓇᓗᓇᙱᓪᓗᓂ ᐊᐅᓚᑦᑎᐊᕈᑎᓄᑦ ᑭᒃᑯᑐᐃᓐᓇᑦ ᐱᖁᑎᖏᓐᓂᒃ ᐅᕝᕙᓘᓐᓃᑦ ᐃᑲᔫᑎᒃᓴᖏᓐᓂᒃ; 
 
(ᒋ) ᐸᒡᕕᓴᐃᓗᓂ ᐅᕝᕙᓘᓐᓃᑦ ᐅᖃᐱᓗᒡᓗᓂ ᐋᓐᓂᖅᓯᓗᓂᓘᓐᓃᑦ ᑭᓇᑐᐃᓐᓇᕐᓂᒃ ᐃᓄᖕᓂᒃ 
ᐃᖅᑲᓇᐃᔭᖅᑎᐅᙱᑦᑐᒥᒃ ᐅᕝᕙᓘᓐᓃᑦ ᓱᕋᐃᓗᓂ ᐃᓄᖕᓄᑦ ᐅᕝᕙᓘᓐᓃᑦ ᑳᓐᑐᓛᕆᔭᐅᔫᑉ 
ᐱᔪᓐᓇᐅᑎᖏᓐᓂᒃ ᑭᓇᑐᐃᓐᓇᕐᒧᑦ ᐃᓄᖕᒧᑦ ᐱᔨᑦᑎᕋᖅᑐᒧᑦ ᐱᔨᑦᑎᕋᖅᑕᐅᔪᒧᓪᓘᓐᓃᑦ ᐅᕝᕙᓘᓐᓃᑦ 
ᑐᓴᒐᒃᓴᓂᒃ ᐱᔨᑦᑎᕋᕐᓂᐅᑉ ᒥᒃᓵᓄᑦ ᑭᓱᑐᐃᓐᓇᑦᑎᐊᓂᒃ ᐱᓕᕆᕝᕕᖕᒥᙶᖅᑐᓂᒃ ᐅᕝᕙᓘᓐᓃᑦ 
ᑭᒃᑯᑐᐃᓐᓇᓄᑦ ᑎᒥᐅᔪᓄᑦ; 
 
(ᒥ) ᖃᓄᐃᓕᐅᕈᑎᖃᕐᓗᓂ ᖃᓄᐃᓕᐅᕈᑎᖃᙱᓪᓗᓂᓘᓐᓃᑦ ᐃᓅᓯᕐᒥᒃ 
ᐊᑦᑕᕐᓇᖅᑐᒦᑎᑦᑎᕐᔪᐊᓕᕐᓗᓂ ᐊᒻᒪ ᐊᑦᑕᕐᓇᖅᑐᒦᑎᑦᑎᓪᓚᕆᓕᕐᓗᓂ, ᖃᓄᐃᙱᑦᑎᐊᕐᓂᕐᒧᑦ 
ᐅᕝᕙᓘᓐᓃᑦ ᐊᑦᑕᕐᓇᖅᑕᐃᓕᒪᓂᕐᒧᑦ ᐃᓄᖕᓂᒃ, ᑭᒃᑯᑐᐃᓐᓇᓂᒃ ᐃᓛᒃᑯᓪᓘᓐᓃᑦ ᐱᖁᑎᒋᔭᐅᔪᓂᒃ, 
ᐅᕝᕙᓘᓐᓃᑦ ᐊᕙᑎᑦᑎᓐᓄᑦ, ᑭᓯᐊᓂ ᐊᑦᑕᕐᓇᖅᑐᑦ ᐃᖅᑲᓇᐃᔭᖅᑎᒥᒃ ᐱᓕᕆᔪᖃᖅᑎᓪᓗᒍ 
ᐱᓕᕆᐊᒃᓴᒥᓂᒃ ᐅᕝᕙᓘᓐᓃᑦ ᐊᐅᓚᓂᕆᔭᖏᑦ; 
 
(ᓂ) ᐱᕐᔪᐊᕌᓗᖕᒥ ᓱᕋᐃᓗᓂ ᐱᒻᒪᕆᐅᒋᔭᐅᔪᓂᒃ ᐃᓕᖅᑯᓯᑦᑎᐊᕙᒋᔭᐅᔪᓂᒡᓗ; 
 
(ᓯ) ᖃᓄᑐᐃᓐᓇᖅ ᐊᑭᒋᐊᖅᑐᖃᖅᐸᑦ ᐃᖅᑲᓇᐃᔭᖅᑎᒧᑦ ᐅᕝᕙᓘᓐᓃᑦ ᐊᓯᐊᓄᑦ ᐃᓄᖕᒧᑦ;  
 
(ᓕ) ᑐᒃᓯᕋᖅᑐᖃᕐᓗᓂ, ᖃᓄᐃᓕᐅᖁᔨᓗᓂ ᐅᕝᕙᓘᓐᓃᑦ ᑎᓕᐅᕆᓗᓂ ᐊᖓᔪᖅᑳᕆᔭᐅᔪᖅ, 
ᐊᐅᓚᑦᑎᔨᒻᒪᕆᐅᔪᕐᓘᓐᓃᑦ ᐃᖅᑲᓇᐃᔭᖅᑎᒧᑦ ᐃᖅᑲᓇᐃᔭᖅᑎᒥᓪᓘᓐᓃᑦ ᐊᓯᒥᓄᑦ ᐃᓄᖕᒧᑦ 
ᐱᑦᑎᐊᙱᖁᔭᐅᓗᓂ ᖁᓛᓂ ᐅᖃᐅᓯᐅᓯᒪᔪᒥᑦ. 

 
ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓄᑦ ᐱᖁᔭᕐᒥ ᓇᓗᓇᐃᖅᓯᒪᕗᖅ ᐃᖅᑲᓇᐃᔭᖅᑎᑦ 
ᒪᓕᒃᐸᓪᓕᐊᔭᕆᐊᖃᖅᑕᖏᓐᓂᒃ ᐱᑦᑎᐊᙱᓐᓂᐅᑐᐃᓐᓇᕆᐊᓕᖕᒥᒃ ᐅᖃᐅᓯᖃᕈᒪᔪᖃᖅᐸᑦ.  ᓯᕗᓪᓕᕐᒥ 

ᐱᓇᔪᒐᓱᑦᑎᐊᕆᐊᖃᖅᐳᖅ ᐅᖃᐅᓯᕆᓂᐊᖅᑕᒥᓂᒃ ᐱᔪᓐᓇᐅᑎᖃᖅᑎᐅᔪᓄᑦ ᒐᕙᒪᒃᑯᑦ 
ᐃᖅᑲᓇᐃᔭᖅᑎᖏᓐᓂ.  ᐅᑯᐊ ᐱᖃᓯᐅᑎᓪᓗᒋᑦ: 
 

• ᐊᐅᓚᑦᑎᔨᒻᒪᕆᒃ 
• ᒥᓂᔅᑕᐅᑉ ᑐᒡᓕᖓ ᐅᕝᕙᓘᓐᓃᑦ ᐊᖓᔪᖅᑳᖓ 
• ᒥᓂᔅᑕᐅᑉ ᑐᒡᓕᐊ ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ 
• ᐊᓯᖏᓪᓗ ᒥᓂᔅᑕᐅᑉ ᑐᒡᓕᖏᑦ ᓈᒻᒪᒐᓱᒋᔭᖏᑦ 

 
ᐱᑦᑎᐊᙱᓐᓂᐅᔪᒥᒃ ᐅᖃᐅᓯᖃᕈᓐᓇᕆᕗᑦ ᑭᓇᑐᐃᓐᓇᕐᒧᑦ ᐃᓄᖕᒧᑦ ᐱᔾᔪᑎᖃᑦᑎᐊᕐᓗᑎᒃ ᐅᒃᐱᕈᓱᒃᐸᑕ 
ᑕᐃᒪᐃᓕᐅᕆᐊᖃᕐᓂᖏᓐᓂᒃ ᓄᖅᑲᖅᑎᑦᑎᓇᓱᒡᓗᑎᒃ ᐃᓅᓯᕐᒧᑦ ᖁᐊᖅᓵᕐᓇᓕᒑᔪᓂᒃ, 
ᖃᓄᐃᙱᑦᑎᐊᕐᓂᕐᒧᑦ ᐊᑦᑕᕐᓇᖅᑕᐃᓕᒪᓂᕐᒧᓪᓗ ᐃᓄᖕᒥᒃ ᐅᕝᕙᓘᓐᓃᑦ ᐱᖁᑎᓄᑦ ᐊᕙᑎᒧᓪᓗ 
ᖁᐊᖅᓵᕐᓇᓕᒑᔪᓂᒃ. 
 
ᐅᓪᓗᑦ 30 ᐊᓂᒍᖅᐸᑦ ᐱᑦᑎᐊᙱᓐᓂᐅᔪᒥᒃ ᐅᖃᐅᓯᖃᖅᑐᖃᓚᐅᕐᓗᓂ, ᐱᔪᓐᓇᐅᑎᖃᖅᑎᐅᔪᓂᒃ ᒐᕙᒪᒃᑯᑦ 
ᐃᖅᑲᓇᐃᔭᖅᑎᖏᓐᓂᒃ ᐱᒋᐊᖅᑎᑦᑎᑦᑎᐊᖅᓯᒪᙱᓐᓂᖏᓐᓂᒃ ᖃᐅᔨᓴᕆᐊᓕᖕᒥᒃ ᐋᖅᑭᒋᐊᖅᓯᓂᕐᒥᓪᓗ, 
ᑕᐃᒪᓕ ᐋᖅᑭᐅᒪᑎᑦᑎᔨᒧᑦ ᐅᖃᐅᓯᐅᔭᕆᐊᖃᓕᖅᐳᖅ.  ᒫᓐᓇᐅᔪᖅ, ᐋᖅᑭᐅᒪᑎᑦᑎᔨ 
ᖃᐅᔨᓴᖅᑎᑦᑎᓯᒋᐊᖃᑦᑕᕐᓂᐊᖅᐳᖅ, ᐃᖅᑲᖅᑐᖅᑕᐅᔾᔪᑎᒃᓴᖃᕐᒪᖔᑦ ᑐᑭᓯᓇᓱᐊᓚᐅᖅᖢᑎᐅᒐᔪᒃᑐᑦ 
ᐅᖃᐅᓯᐅᔪᖅ ᓇᓗᓇᐃᖅᑕᐅᖁᓪᓗᒍ, ᓇᓗᓇᕈᓐᓃᖅᐸᑦ, ᐱᑦᑎᐊᙱᓐᓂᕋᖅᑕᐅᓕᕋᔭᖅᐳᖅ.  ᐊᓯᐊᒍᓪᓕ, 
ᐋᖅᑭᐅᒪᑎᑦᑎᔨ ᐃᒪᐃᓕᐅᕈᓐᓇᖅᐳᖅ: 
 

• ᐋᖅᑭᒃᓯᓇᓱᒃᐸᒡᓗᓂ ᐊᑲᐅᙱᓕᐅᕈᑎᑕᖃᓕᕌᖓᑦ 
• ᐊᑲᐅᙱᓕᐅᕈᑕᐅᔪᖅ ᐅᖃᐅᓯᕆᕙᒡᓗᒍ ᐊᑲᐅᙱᓕᐅᕈᑎᒧᑦ ᐋᖅᑭᒋᐊᕈᑕᐅᒃᑲᓐᓂᕈᓐᓇᖅᑐᒥᒃ 
• ᐃᖅᑲᖅᑐᖅᑕᐅᔾᔪᑎᒃᓴᖃᕐᒪᖔᑦ ᑐᑭᓯᓇᓱᒃᑐᖃᓚᐅᖅᖢᓂ, ᐋᖅᑭᒃᓯᓕᕐᓗᓂ 

ᖃᐅᔨᓴᖅᑕᐅᒋᐊᑐᙱᓐᓂᖓᓂᒃ ᐅᕝᕙᓘᓐᓃᑦ ᓈᒻᒪᖕᓂᖓᓂᒃ ᑕᐃᒪᐃᒻᒪᑦ 
ᖃᐅᔨᓴᖅᑕᐅᖁᔨᔪᓐᓃᕐᓗᓂ 

• ᑕᒪᓐᓇ ᑲᒪᒋᔭᐅᑎᓪᓗᒍ ᐊᓯᖏᓐᓄᑦ ᐱᔪᓐᓇᐅᑎᖃᖅᑎᑕᐅᖕᒥᔪᓄᑦ. 
 
ᐋᖅᑭᐅᒪᑎᑦᑎᔨ ᐊᔾᔨᒌᙱᑦᑐᓂᒃ ᖃᐅᔨᓴᖁᔨᔪᓐᓇᕐᓂᖃᖅᐳᖅ ᐊᒻᒪ ᓇᓗᓇᐃᕈᑎᒃᓴᓂᒃ 
ᑲᑎᖅᓱᐃᔪᓐᓇᖅᖢᓂ.  ᐅᑯᓂᖓᓗ ᐃᖅᑲᖅᑐᐃᕕᖕᒧᑦ ᖃᐃᖁᔨᔾᔪᑎᓕᐅᕈᓐᓇᖅᖢᓂ ᑕᐅᑐᒃᑐᕕᓂᕐᓂᒃ ᐊᒻᒪ 
ᓇᓗᓇᐃᕈᑎᒃᓴᖏᓐᓂᒃ ᑐᓂᓯᔭᕆᐊᖃᖅᑎᖦᖢᒋᑦ ᐊᒻᒪ ᑎᑎᖅᑲᓂᒃ ᐱᔪᒪᔪᓐᓇᐅᑎᖃᖅᖢᓂ 
ᓴᖅᑭᑎᑕᐅᓂᐊᖅᑐᓂᒃ.  ᐋᖅᑭᐅᒪᑎᑦᑎᔨ ᐃᒪᐃᓕᐅᕈᓐᓇᕆᕗᖅ, ᖃᐅᔨᓴᖅᑐᖃᖅᑎᓪᓗᒍ, ᑭᐊᑐᐃᓐᓇᐅᑉ 
ᐃᒡᓗᕐᔪᐊᖓᓄᑦ ᐃᓯᕈᓐᓇᖅᐳᖅ ᐱᓕᕆᕝᕕᒋᔭᐅᔪᒧᑦ ᑭᒃᑯᑐᐃᓐᓇᑦ ᑎᒥᖓᓄᓪᓘᓐᓃᑦ ᐃᓯᖅᑕᐅᓯᒪᔪᒧᑦ.  
ᐋᖅᑭᐅᒪᑎᑦᑎᔨ ᐃᓱᒪᓕᐅᕆᓂᐊᖅᐳᖅ ᖃᐅᔨᓴᖅᑐᖃᕐᓂᐊᕐᒪᖔᑦ ᐃᒻᒥᒃᑰᕐᓗᑎᒃ ᐅᕝᕙᓘᓐᓃᑦ 
ᑭᒃᑯᑐᐃᓐᓇᓅᖓᓗᓂ.  ᓯᕗᓕᖅᑎᐅᔪᖅ ᐱᓕᕆᖃᑕᐅᔭᕆᐊᖃᖅᐳᖅ ᐊᒻᒪ ᓇᓗᓇᐃᖅᓯᕙᒡᓗᓂ 
ᐃᖅᑲᓇᐃᔭᖅᑎᖏᑦ ᐱᓕᕆᖃᑎᒌᒋᐊᖃᕐᓂᖏᓐᓂᒃ ᖃᐅᔨᓴᖅᑎᓪᓗᒋᑦ ᐋᖅᑭᐅᒪᑎᑦᑎᔨ.  ᑕᐃᒪᐃᓕᐅᙱᑦᑐᑦ 
ᐱᖁᔭᕐᒥᒃ ᓱᕋᐃᓂᐊᖅᐳᑦ ᐊᑭᓖᑎᑕᐅᔪᓐᓇᖅᖢᓂᓗ $10,000-ᒧ ᑎᑭᖦᖢᒍ.  ᐃᖅᑲᓇᐃᔭᖅᑎ 
ᑐᑭᓯᒋᐊᕈᑎᒃᓴᓂᒃ ᓴᖅᑭᑎᑦᑎᔭᕆᐊᖃᖅᐳᖅ ᐋᖅᑭᐅᒪᑎᑦᑎᔨᒧᑦ ᑐᒃᓯᕋᖅᑕᐅᔪᓂᒃ.  ᑐᓂᓯᙱᒃᑯᓂ ᐱᖁᔭᕐᒥᒃ 
ᓱᕋᐃᓂᐊᖅᐳᖅ ᐊᑭᓖᑎᑕᐅᔪᓐᓇᖅᖢᓂᓗ $5,000-ᒧᑦ ᑎᑭᖦᖢᒍ. 
 
 
ᓴᐳᔾᔭᐅᓯᒪᓂᖅ ᐊᑭᒋᐊᖅᑕᐅᓂᕐᒧᑦ 

ᒪᓕᒐᕐᒥᒃ ᓱᕋᐃᓂᐅᕗᖅ ᐃᓄᖕᒥᒃ ᓱᒋᐊᖅᑕᐅᑎᑦᑎᓗᓂ ᐱᑦᑎᐊᙱᓐᓂᐅᔪᒥᒃ ᐅᖃᐅᓯᖃᕐᓂᕐᒧᑦ 
ᐊᑭᓖᑎᑕᐅᔪᓐᓇᖅᖢᓂᓗ $10,000-ᒧ ᑎᑭᓪᓗᒍ.  ᑖᓐᓇ ᐃᒪᓐᓇ ᑕᐃᔭᐅᓪᓗᓂ ᐊᑭᒋᐊᕐᓂᖅ 
ᖁᐊᖅᓵᕐᓇᖅᑐᒦᑎᑕᐅᓂᖓᓂᒃ ᖃᓄᐃᓕᐅᖅᑕᐅᔪᓐᓇᖅᖢᓂᓗ, ᑲᑉᐱᐊᓵᖅᑕᐅᓗᓂ ᐅᕝᕙᓘᓐᓃᑦ 
ᓄᖅᑲᖓᑎᑦᑎᓚᐅᑲᒡᓗᑎᒃ, ᐊᒃᐸᖅᑎᑦᑎᓗᓂ, ᐊᓂᑕᐅᓗᓂ, ᖁᔭᓈᖅᑕᐅᓗᓂ, ᓄᖅᑲᖅᑎᑦᑎᓗᑎᒃ, 
ᐃᓕᕋᑦᑖᕐᓗᒍ, ᑎᓕᐅᕐᓗᒍ, ᐲᖅᑕᐅᑎᓪᓗᒍ, ᑳᑦᑐᓛᒥᒃ ᐲᖅᑎᑦᑎᓗᓂ ᐃᓄᒃ ᐱᓕᕆᔨᐅᓗᓂ 
ᐱᔾᔪᑎᖃᙱᓪᓗᓂ, ᐱᒋᐊᖅᑎᑦᑎᓗᓂ ᐃᖅᑲᖅᑐᐃᕕᖕᒧᐊᖅᑎᑦᑎᓗᑎᒃ ᑮᓇᔭᐅᑎᒍᑦ ᐊᑭᓖᖁᔨᓗᓂ 
ᐊᓯᐊᓂᒡᓘᓐᓃᑦ ᓱᒋᐊᑕᐅᑎᑦᑎᓗᓂ ᐅᕝᕙᓘᓐᓃᑦ ᐃᓄᖕᒥᒃ ᐊᔾᔨᒋᔭᐅᑎᑦᑎᙱᓪᓗᓂ ᐱᑦᑎᐊᙱᓐᓂᕐᒥᒃ 
ᐅᖃᐅᓯᖃᕐᓂᖓᓄᑦ ᑕᐃᔅᓱᒧᖓ ᐃᓄᖕᒧᑦ ᐅᕝᕙᓘᓐᓃᑦ ᐃᓄᒃ ᖃᐅᔨᓴᖃᑕᐅᓚᐅᕐᓂᖓᓄᑦ ᓴᖅᑭᑕᐅᔪᒥᒃ 
ᐊᓯᖓᓄᑦ ᐃᓄᖕᒧᑦ. 
 
ᐃᖅᑲᓇᐃᔭᖅᑏᑦ ᑕᑎᒃᓴᕈᓐᓇᖅᐳᑦ ᐋᖅᑭᐅᒪᑎᑦᑎᔨᒧᑦ ᐅᐸᒡᓗᑎᑦ ᐅᒃᐱᕈᓱᒃᑯᑎᒃ 
ᖁᐊᖅᓵᕐᓇᖅᑐᒦᑎᑕᐅᓂᖓᓂᒃ; ᐱᓕᕆᕝᕕᒋᔭᐅᔪᒥ ᖁᐊᖅᓵᕐᓇᖅᑐᒦᑎᑕᐅᔪᖃᕐᓂᕋᐃᔪᒥ 
ᐅᖃᐅᓯᐅᔪᖃᖅᑐᖃᖅᑳᕆᐊᖃᙱᑦᑐᖅ.  ᐋᖅᑭᐅᒪᑎᑦᑎᔨ ᐅᖃᐱᓗᒃᑐᖃᖅᐸᑦ ᖃᐅᔨᓴᕆᐊᖃᓕᕋᔭᖅᐳᖅ 
ᑕᐃᒪᓐᓇᑦᑕᐅᖅ ᐱᑦᑎᐊᙱᑦᑐᖃᕐᓂᖓᓂᒃ ᐅᖃᐅᓯᐅᔪᖃᖅᐸᑦ ᖃᐅᔨᓴᕐᓂᕆᕙᒃᑕᒥᓂᒃ. 
 
ᐋᖅᑭᐅᒪᑎᑦᑎᔨ ᐅᖃᐱᓘᑕᐅᔪᒥᒃ ᐱᔭᕇᖅᓯᒃᐸᑦ ᐋᖅᑭᒋᐊᖅᑕᐅᓂᖓ ᐱᓪᓚᕆᐅᓂᖓᓂᒃ, 
ᐃᓂᖅᑎᖅᑕᐅᔭᕆᐊᖃᓕᕋᔭᖅᐳᖅ ᑕᐃᓐᓇ ᐃᓄᒃ ᖃᓄᐃᓕᐅᖅᓯᔪᕕᓂᖅ ᖁᐊᖅᓵᕐᓇᖅᑐᒦᑎᑦᑎᓪᓗᓂ 
ᐊᓯᖏᓐᓂᒡᓗ ᐱᓕᕆᓗᓂ ᐃᓕᖅᑯᓯᐅᔭᕆᐊᖃᖅᑐᓕᕆᔨᐅᑉ ᐊᑐᖁᔭᖏᓐᓂᒃ ᐃᓄᖕᒧᑦ ᐅᖃᐱᓗᒃᑐᒧᑦ 
ᐊᓯᐅᔨᔭᐅᔪᑦ ᓱᕋᒃᑕᐅᔪᓪᓘᓐᓃᑦ ᑲᒪᒋᔭᐅᓗᑎᒃ. 
 
ᐊᓯᖏᑦ ᐋᖅᑭᐅᒪᑎᑦᑎᔨᒧᑦ ᐊᑐᖁᔭᐅᔪᑦ ᐱᓕᕆᐊᖑᙱᑉᐸᑕ, ᓯᕗᓕᖅᑎᒋᔭᐅᔪᖅ ᐊᒻᒪ ᒥᓂᔅᑕ 
ᐊᔪᕆᖅᓲᔾᔨᓯᒪᔪᒥᒃ ᑐᓂᓯᔭᕆᐊᖃᖅᐳᖅ ᐋᖅᑭᐅᒪᑎᑦᑎᔨᒧᑦ ᐊᓯᖏᓐᓂᒡᓗ ᖃᓄᐃᓕᐅᕈᑕᐅᔪᓐᓇᖅᑐᓂᒃ 
ᐅᖃᖅᓯᒪᓗᓂ, ᐱᑕᖃᖅᐸᑦ, ᐱᓕᕆᐊᖑᓂᐊᖅᐳᑦ ᐊᑐᖁᔭᐅᔪᑦ ᑲᒪᒋᔪᒪᓪᓗᒋᑦ. 
 
 
 
 
ᓴᖅᑭᑦᑎᓂᖅ 
ᐊᒻᒪ 
ᖃᐅᔨᓴᕐᓂᖅ 

ᖁᓛᓂ ᐅᖃᖅᓯᒪᖕᒪᑦ, ᐃᖅᑲᓇᐃᔭᖅᑏᑦ ᐱᓕᕆᕝᕕᖕᒥᓂ ᐱᑦᑎᐊᙱᑦᑐᖃᖅᐸᑦ ᐅᖃᐅᓯᖃᕆᐊᖃᕐᓂᖏᓐᓂᒃ 
ᐋᖅᑭᐅᒪᑎᑦᑎᔨᒧᑦ ᑐᓴᖅᑎᑦᑎᓚᐅᙱᓐᓂᖏᓐᓂᒃ.  ᐱᓕᕆᕝᕕᖕᒥ ᐱᓕᕆᔩᑦ ᐅᕙᓐᓂᑦ ᖃᐃᔨᒃᑲᐃᖃᑦᑕᖅᑐᑦ 
ᐱᓕᕆᕝᕕᒃᑎᒍᑦ ᓴᖅᑭᑕᐅᔪᓂᒃ ᑭᓯᐊᓂ ᖃᐅᔨᓴᕈᓐᓇᙱᓐᓇᒪ ᑭᓯᐊᓂ ᓴᖅᑭᑕᐅᔪᖅ ᐅᕙᓐᓄᐊᖅᑕᐅᒃᐸᑦ, 
ᐃᒻᒪᖄ ᐅᓪᓗᑦ 30 ᐊᓂᒍᓚᐅᖅᑎᓪᓗᒋᑦ.  2020-21−ᒥ, ᖃᐅᔨᒃᑲᖅᑕᐅᓚᐅᖅᐳᖓ ᐱᓕᕆᕝᕕᖕᒥ ᐊᑕᐅᓯᕐᒥ 
ᓴᖅᑭᖅᑕᐅᔪᒥ ᑲᔪᓯᓂᖅᑕᖃᓚᐅᖏᑦᑐᖅ ᓴᖅᑭᑎᑦᓯᓂᕐᒧᑦ ᐋᖅᑭᐅᒪᑎᑦᑎᔨᒧᑦ.  ᐊᔾᔨᒌᖏᓐᓂᖏᑦ ᒪᕐᕉᒃ 
ᐊᕐᕌᒎᓚᐅᕐᑐᒥᑦ 2019-20, ᓯᑕᒪᑦ 2018-19, ᐊᑕᐅᓯᖅ 2017-18 ᐊᒻᒪᓗ ᐱᖓᓱᑦ 2016-17. 

ᐊᑐᖅᑎᓪᓗᒍ 2020-21, ᑕᓪᓕᒪᓂᒃ ᐱᑦᑎᐊᙱᔾᔪᑕᐅᔪᓂᒃ ᑐᓴᖅᑎᑕᐅᓚᐅᖅᐳᖓ.  ᑎᑎᕋᖅᑕᐅᓯᒪᔪᖅ 
ᓴᕿᔮᖅᑎᑦᑎᕗᖅ ᐊᔾᔨᒌᖕᓂᖏᓐᓂᒃ ᓈᓴᖅᑕᐅᓯᒪᒧᑦ ᐊᕐᕌᒎᓚᐅᕐᑐᓂᑦ, ᐱᒋᐊᓚᐅᕐᑐᖅ 2015-16, 
ᑭᖑᓪᓕᖅᐹᒥᑦ ᐋᕿᒋᐊᕈᑎᐅᓚᐅᕐᑐᑦ ᐊᑲᐅᖏᓕᐅᕈᑕᐅᔪᓂᑦ ᐋᖅᑭᐅᒪᑎᑦᑎᔨᒧᑦ ᐊᑐᐃᓐᓇᐅᓚᐅᕐᑐᖅ 
ᕗᓇᕗᒻᒥᑦ ᑭᒃᑯᑐᐃᓐᓇᕐᓄᑦ ᐱᔨᑦᑎᕋᖅᑎᓂᑦ. 

ᑐᑭᓯᒋᐊᒃᑲᓂᕈᒪᒍᕕᑦ: 
https://www.gov.nu.ca/iu/iqkanaijaqtulirijikku/information/aaqkiumatittiji  

https://www.gov.nu.ca/iu/iqkanaijaqtulirijikku/information/aaqkiumatittiji

______________________ 
2020-21 ᐊᕐᕌᒍᓕᒫᖅᓯᐅᑦ ᐅᓂᒃᑳᖅ 
ᐋᖅᑭᐅᒪᑎᑦᑎᔨ ᓄᓇᕗᒻᒥ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓄᑦ 
 

 

 

 

ᐊᑕᐅᓯᖅ ᓴᖅᑭᖅᑎᑕᐅᔪᖅ ᖃᐅᔨᓴᖅᑕᐅᓚᐅᖅᑐᖅ ᓇᓗᓇᐃᖅᓱᒍᓪᓗ ᐱᑦᓯᐊᖅᑕᐅᖏᓐᓂᖅ 
ᓇᓗᓇᐃᖅᑕᐅᓚᐅᖏᒻᒪᑦ.  ᐅᑯᐊ ᓇᐃᓪᓕᒋᐊᖅᑕᐅᓯᒪᔪᑦ ᖃᓄᐃᓐᓂᐅᓚᐅᖅᑐᒧᑦ: 

ᐃᖅᑲᓇᐃᔭᖅᑎ ᓄᓇᕗᒻᒥ ᒐᕙᒪᒃᑯᓐᓄᑦ (“A”) ᐸᓯᐊᕆᓚᐅᖅᑐᖅ ᓄᓕᐊᕐᓂᒃᑯᑦ 
ᐸᕝᕕᓴᑦᑕᐅᓂᕋᖅᓱᓂ ᐊᓯᐊᓄᑦ ᐃᖅᑲᓇᐃᔭᖅᑎᒧ ᖁᑦᓯᓂᖅᓴᒥ ᐃᖅᑲᓇᐃᔮᓕᒻᒧᑦ (“B”).  
ᐸᓯᐅᕆᓂᖅ ᖃᓄᐃᓐᓂᐅᓚᐅᖅᓯᒪᔪᒧᑦ ᑕᐃᓪᓕᒪᐃᑦ ᐊᕐᕌᒍᐃᑦ ᐅᖓᑖᓂᐅᓕᖅᑐᖅ 
ᑐᓂᓯᓚᐅᖅᑎᓐᓇᒋᑦ ᓴᖅᑭᑎᑦᓯᓂᕐᒧᑦ ᐱᑦᓯᐊᖅᑕᐅᓯᒪᖏᓐᓂᕋᕐᓂᕐᒧᑦ.  ᒐᕙᒪᒃᑯᓐᓄᑦ 
ᐃᖅᑲᓇᐃᔭᖅᑏᑦ ᐱᖁᔭᖓ ᐊᑐᐃᓐᓇᐅᑎᑦᓯᔪᓐᓇᖅᑐᖅ ᐋᖅᑭᐅᒪᑎᑦᑎᔨᒧ 
ᖃᐅᔨᓴᕆᐊᖃᖏᓐᓂᖓᓄᑦ ᖃᓄᐃᓐᓂᐅᔪᒥ ᑕᓪᓕᒪᐃᑦ ᐊᕐᕌᒍᐃᑦ ᐅᖓᑖᓃᑉᐸᑦ ᐋᖅᑭᐅᒪᑎᑦᑎᔨ 
ᓇᒻᒪᑦᓴᖅᐸᑦ ᐱᔾᔪᑎᖃᑦᓯᐊᕐᓂᕐᒧᑦ ᑭᖑᕙᕆᐊᖅᑎᑦᓯᓂᕐᒧᑦ ᓴᖅᑭᑎᑦᓯᓂᕐᒥᑦ, ᑭᒃᑯᑐᐃᓐᓇᕐᓄᑦ 
ᐱᔪᒪᓂᖅᑕᖃᖅᐸᑦ ᖃᐅᔨᓴᕐᕈᒪᓂᕐᒧᑦ ᖃᓄᐃᓐᓂᐅᔪᒥ ᑭᖑᕙᕆᐊᖅᑕᐅᓯᒪᒐᓗᐊᖅᐸᑦ ᐊᒻᒪᓗ 
ᐃᓄᐃᑦ ᑐᓴᖅᑕᐅᑎᑦᓯᔩᓪᓗ ᐱᔭᕇᖅᓯᓂᕐᒧᑦ ᖃᐅᔨᓴᕐᓂᕐᒧᑦ ᐊᑐᐃᓐᓇᐅᑉᐸᑕ ᓱᓕ.  
ᓇᓗᓇᐃᖅᓯᓚᐅᖅᑐᖓ ᓈᒻᒪᒋᔭᖃᕐᓂᕐᒧᑦ ᐱᖓᓱᓂᑦ ᒪᓕᒋᐊᓕᓐᓂᑦ ᒪᓕᑦᑕᐃᓂᖃᕆᐊᖓᓂᑦ. 

ᐸᓯᐅᕆᓂᖅ ᖃᓄᐃᓐᓂᐅᓚᐅᖅᓯᒪᔪᖅ ᓄᓕᐊᕐᓂᒃᑯᑦ ᐸᕝᕕᓴᑦᑕᐅᓂᕋᖅᑐᖅ ᐊᓯᐊᒍᖔᖅ 
ᐸᓯᔭᑦᓴᐅᖏᑦᑐᓂ ᐅᖃᐅᓯᖃᖅᓯᒪᔪᖅ ᓄᓕᐊᕐᓂᓕᕆᓂᒃᑯᑦ ᐃᖅᑲᐃᓯᓂᒃᑯᑦ ᒪᕐᕈᐊᑎᖅᓱᓂ.  
ᐊᐱᖅᓱᖅᑕᐅᓚᐅᖅᑎᓪᓗᒍ A, B ᐊᓯᖏᓪᓗ ᐃᓄᐃᑦ ᐅᐸᖅᓯᒪᓚᐅᖅᑐᑦ ᑖᒃᑯᓄᖓ 
ᖃᓄᐃᓐᓂᐅᓯᒪᔪᓄᑦ, ᓇᓗᓇᐃᖅᓯᓚᐅᖅᑐᖓ ᖃᓄᐃᓐᓂᕆᔭᐅᔪᖅ B-ᒧ 
ᓇᓗᓇᐃᖅᓯᔾᔪᑕᐅᓚᐅᖅᑐᖅ ᓄᓕᐊᕐᓂᒃᑯᑦ ᐸᕝᕕᓴᕐᓂᕐᒧᑦ ᒐᕙᒪᒃᑯᑦ ᓄᓇᕗᒻᒥ ᒪᓕᒋᐊᓖᑦ 
ᐱᒻᒪᕆᐅᓂᕐᒧᑦ ᐊᑐᕆᐊᓕᓐᓄᓪᓗ ᐊᒻᒪᓗ ᐸᕝᕕᓴᑦᑕᐅᒋᐊᖃᖏᓐᓂᕐᒧᑦ ᐃᖅᑲᓇᐃᔭᕐᕕᒻᒥ ᐊᑐᐊᒐᕐᒥ.  
ᐱᐅᓯᕆᔭᐅᔪᖅ ᑐᙵᓱᑎᑕᐅᓚᐅᖏᑦᑐᖅ, ᐱᐅᓯᖓ ᓄᓕᐊᕐᓂᓕᕆᓚᐅᕐᒪᑦ ᐱᐅᓯᖓᓗ 
ᐊᑦᑐᐃᓂᕐᓗᑦᓯᒪᔪᖅ ᐃᖅᑲᓇᐃᔭᕐᕕᐅᔫᑉ ᐊᕙᑎᖓᓂᑦ.   

______________________ 
2020-21 ᐊᕐᕌᒍᓕᒫᖅᓯᐅᑦ ᐅᓂᒃᑳᖅ 
ᐋᖅᑭᐅᒪᑎᑦᑎᔨ ᓄᓇᕗᒻᒥ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓄᑦ 
 

ᑭᓯᐊᓂ, ᒪᓕᓪᓗᒍ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑏᑦ ᐱᖁᔭᖓ, ᓱᕋᐃᔪᒥᓂᐅᓂᕐᒧᑦ  ᒪᓕᒋᐊᓖᑦ 
ᐱᒻᒪᕆᐅᓂᕐᒧᑦ ᐊᑐᕆᐊᓕᓐᓄᓪᓗ ᓈᒻᒪᖏᑦᑐᖅ ᐱᑦᓯᐊᖏᓐᓂᕋᐃᓂᕐᒧᑦ.  ᑭᓯᐊᓂ “ᐱᕐᔪᐊᕌᓗᒻᒥ 
ᓱᕋᐃᓂᖅ” ᑖᑦᓱᒧᖓ ᐱᒋᐊᕐᕕᖓᓂ.  ᑖᑦᓱᒪᖓ ᖃᓄᐃᓐᓂᐅᔪᒥ, B ᐱᐅᓯᖓ ᑎᒥᒃᑯᑦ 
ᐊᑦᑐᐃᓂᖅᑕᖃᓚᐅᖏᑦᑐᖅ.  ᕿᓚᒥᐅᓚᐅᖅᑐᖅ ᐊᔪᐃᓐᓇᕋᓂᓗ.  
ᑕᐃᒪᐃᓕᐅᑲᓐᓂᖅᓂᖅᑕᖃᖅᓯᒪᖏᑦᑐᖅ ᐊᕐᕌᒍᓂ ᑕᓪᓕᒪᓂᑦ, A ᐊᒻᒪᓗ B 
ᐃᖅᑲᓇᐃᔭᖃᑎᒌᕋᑖᖅᓯᒪᒐᓗᐊᖅᑎᓪᓗᒋᒃ.  ᓇᓗᓇᐃᖅᓯᓚᐅᕋᓗᐊᖅᑐᖓ ᐊᑦᑐᐃᓂᕐᓗᑦᓯᒪᓂᖓᓂᑦ 
B ᐱᐅᓯᖓ A−ᒥ, ᓇᓗᓇᓚᐅᖏᑦᑐᖅ ᐊᑉᐸᓯᓪᓗᓂᓘᓐᓂᑦ ᐱᐅᓯᕆᓚᐅᖅᑕᖓ 
ᓴᖅᑭᑎᑦᓯᓂᖃᓚᐅᕐᒪᑦ ᓄᓕᐊᕐᓂᒃᑯᑦ ᐸᕝᕕᓴᓐᓂᕐᒧᑦ.  ᑕᐃᒪᐃᒻᒪᑦ ᓇᓗᓇᐃᖅᓯᔪᓐᓇᓚᐅᖏᑦᑐᖅ 
ᐱᒋᐊᕐᕕᖓᓂ ᐱᕐᔪᐊᕌᓗᒻᒥ ᓱᕋᐃᓂᕐᒧᑦ  ᒪᓕᒋᐊᓖᑦ ᐱᒻᒪᕆᐅᓂᕐᒧᑦ ᐊᑐᕆᐊᓕᓐᓄᓪᓗ 
ᓇᓂᓯᔪᓐᓇᓚᐅᖏᑦᑐᕐᓗ ᐱᑦᓯᐊᖏᑦᑐᒥᓂᐅᓂᕐᒧᑦ ᑐᑭᖓᓂᑦ ᐱᖁᔭᐅᑉ.    

 

ᑎᑎᕋᖅᓯᒪᔪᑦ ᐃᓚᖓᓂ 42(1) ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑕ ᐱᖁᔭᖓᓂ ᐋᖅᑭᒃᓱᐃᓯᒪᕗᖅ 
ᖃᓄᐃᓕᖓᓂᖏᓐᓂᒃ ᐋᖅᑭᐅᒪᑎᑦᑎᔨ ᐋᒃᑳᑐᐃᓐᓇᕆᐊᖃᖅᖢᓂ ᖃᐅᔨᓴᖅᑲᑕᐅᓂᐊᖅᑐᒥᑦ.  
ᖃᐅᔨᓇᓱᓚᐅᕋᒃᑯ ᑖᓐᓇ ᐃᓱᒪᖅᓲᑕᐅᓗᓂ ᓂᕈᐊᖅᑕᐅᔪᓐᓇᕐᓗᓂ ᐱᖓᓲᔪᑦ ᑎᓴᒪᐅᑎᓪᓗᒋᑦ 
ᓴᖅᑭᑕᐅᓚᐅᖅᑐᓂ ᐱᔭᓐᓂᑦ: 

• ᐊᑕᐅᓯᖅ ᓴᖅᑭᖅᑕᐅᔪᖅ ᐸᓯᐅᕆᓯᒪᔪᖅ ᐃᖅᑲᓇᐃᔭᕐᕕᐅᔪᖅ ᐱᓕᕆᕝᕕᒃ 
ᐊᑐᐃᓐᓇᐅᑎᑦᓯᓯᒪᖏᓐᓂᖏᓐᓄᑦ ᐃᖅᑲᓇᐃᔭᖅᑎᒧ ᑎᑎᖅᑲᕐᒥ ᐋᖅᑭᑦᓱᐃᓯᒪᔪᒥ ᖃᐅᔨᓂᕆᔭᕐᓂᑦ 
ᓱᓕᔪᓂᒃ ᓇᓂᓯᔪᒪᓂᕐᒧᑦ ᑲᑎᒪᓂᖃᖅᑎᓪᓗᒋᑦ ᐱᔾᔪᑎᒋᑦᓱᒍ ᐸᓯᐅᕆᓂᕐᒧᑦ ᐱᑦᓯᐊᖏᓐᓂᕐᒧᑦ 
ᐃᖅᑲᓇᐃᔭᑎᒧᑦ.  ᐃᖅᑲᓇᐃᔭᖅᑎᐅᑉ ᐃᖅᑲᓇᐃᔮᖓ ᓄᖅᑲᖅᑎᑕᐅᓯᒪᔪᖅ ᐱᔾᔪᑎᒋᑦᓱᒍ 
ᐃᖅᑲᓇᐃᔭᖅᑎ ᐊᑐᖅᑕᐅᕙᓪᓕᐊᑎᑦᓯᖏᓐᓂᕐᒧᑦ ᐋᖅᑭᑦᑕᐅᓯᒪᔪᒥ ᑎᑎᖅᑲᕐᒥ.  ᐱᓕᕆᕝᕕᒃ 
ᐅᖃᖅᓯᒪᔪᖅ ᑎᑎᖅᑲᖅ ᐊᐃᔭᐅᓯᒪᒋᐊᙵᓐᓂᑦ ᐃᖅᑲᓇᐃᔭᖅᑎᒧᑦ.  ᓇᓗᓇᐃᖅᓯᔪᖓ 
ᐊᑐᐃᓐᓇᐅᑎᑦᓯᖏᓐᓂᕐᒧᑦ ᑎᑎᖅᑲᕐᒥ, ᓇᓗᓇᐃᖅᑕᐅᑉᐸᑦ, 
ᐱᑦᓯᐊᖏᑦᑐᒥᓂᐅᓂᕋᖅᑕᐅᓚᖓᖏᑦᑐᖅ, ᓇᓗᓇᐃᔭᖅᑕᐅᓯᒪᔪᖅ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑏᑦ 
ᐱᖁᔭᖓᓐᓂᑦ.  ᑎᑎᖅᑲᖅ ᐊᑐᐃᓐᓇᐅᑎᑕᐅᓯᒪᖏᒃᑲᓗᐊᖅᐸᑦ ᐃᖅᑲᓇᐃᔭᖅᑎᒧᑦ, ᐃᖅᑲᓇᐃᔭᖅᑎ 
ᐱᓇᓱᐊᕆᐊᖃᖅᓯᒪᒋᐊᓕᒥᓂᐅᒐᓗᐊᖅ ᐅᔾᔨᕈᓱᑦᓱᓂᓗ ᖃᓄᐃᓕᔭᐅᓂᕐᒧᑦ ᑕᐃᒪᐃᖏᓐᓂᕐᒧᑦ.   

ᐃᖅᑲᓇᐃᔭᖅᑎ ᐸᓯᐅᕆᓚᐅᕐᒥᔪᖅ, ᓄᖅᑲᖅᑎᑕᐅᓯᒪᓕᖅᑎᓪᓗᒍ ᐃᖅᑲᓇᐃᔮᖓ, 
ᐱᓇᓱᐊᖃᑦᑕᖅᓯᒪᓂᕋᕐᓂᕐᒧᑦ ᐃᖅᑲᓇᐃᔮᓂ ᓄᓇᕗᒻᒥ ᒐᕙᒪᒃᑯᓐᓄᑦ ᕿᐱᓗᑦᑕᐅᓯᒪᑦᓱᑎᓪᓗ 
ᐃᖅᑲᓇᐃᔮᓄᑦ ᐱᔾᔪᑎᒋᑦᓱᒍ ᐅᕕᓂᖃᑎᒋᙱᑦᑕᒥᒃ ᐊᑭᕋᖅᑐᕐᓂᕐᒧᑦ (ᓇᓗᓇᐃᖅᓯᒪᔪᖅ 
ᐊᑐᖅᑕᐅᕙᑦᑐᓄᓪᓘᓐᓃᑦ).  ᓇᓗᓇᐃᖅᓯᔪᖓ, ᐸᓯᐅᕆᓂᖅᑕᖃᖅᑎᓪᓗᒍ ᕿᐱᓗᓐᓂᕐᒧᑦ 
ᐃᖅᑲᓇᐃᔭᕐᓂᕐᒧᑦ, ᐃᖅᑲᓇᐃᔭᖅᑎᐅᓯᒪᖏᑦᑐᖅ ᒐᕙᒪᒃᑯᓐᓄᑦ ᓄᓇᕗᒻᒥ ᑕᐃᒪᐃᒻᒪᓪᓗ 
ᐱᔪᓐᓇᕐᕕᖃᓚᐅᖏᓐᓇᒪ ᑲᒪᒋᔭᖃᕐᓂᕐᒧᑦ ᐸᓯᐅᕆᓂᐅᔪᒥᑦ. 

• ᐊᐃᑉᐸᖓ ᓴᖅᑭᖅᑕᐅᓚᐅᖅᑐᖅ ᐃᖅᑲᓇᐃᔭᖅᑎᐅᖃᑦᑕᖅᓯᒪᔪᒧᑦ ᐸᓯᐅᕆᓂᖃᕐᓂᕐᒧᑦ 
ᐱᐅᓯᖃᖅᓯᒪᓂᕐᒧᑦ ᐃᖅᑲᓇᐃᔭᖅᑎᐅᑦᓱᓂ ᒐᕙᒪᒃᑯᓐᓄᑦ ᓄᓇᕗᒻᒥ.  ᐃᓄᒃ 
ᐸᓯᐅᕆᓂᖅᑕᖃᓚᐅᖅᑐᖅ ᑳᓐᑐᕌᒃᒥ ᑐᓂᔭᐅᓚᐅᕐᓂᖓᓄᑦ ᐱᓕᕆᖃᑎᒋᔭᖓᑕ ᐱᖓᔪᐊᓐᓄᑦ 
ᐸᓴᓐᓇᖅᓱᓂ ᖃᓄᐃᓕᖓᓂᖏᑦ.  ᑭᓯᐊᓂ, ᐅᐱᓐᓇᖅᑐᓂ ᓇᓗᓇᐃᕈᑎᖃᓚᐅᖏᑦᑐᖅ 
ᓇᓗᓇᐃᖅᓯᑦᓱᖓᓗ ᐸᓯᐊᕆᓂᖅ ᓇᓚᐅᑦᓵᕐᓂᑐᐃᓐᓇᐅᓯᒪᔪᖅ.  ᐃᓄᒃ ᐊᒥᓱᑲᓪᓚᓂᒃ 

______________________ 
2020-21 ᐊᕐᕌᒍᓕᒫᖅᓯᐅᑦ ᐅᓂᒃᑳᖅ 
ᐋᖅᑭᐅᒪᑎᑦᑎᔨ ᓄᓇᕗᒻᒥ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓄᑦ 
 

ᐸᓯᐅᕆᓂᖃᓚᐅᕐᒥᔪᖅ ᐊᖓᔪᖅᑳᕆᖃᑦᑕᖅᓯᒪᔭᖓ ᖃᑦᓯᑲᓪᓚᓂᒃ 
ᐃᓱᒪᓕᐊᕆᔭᖃᖅᓯᒪᑦᓯᐊᖏᓐᓂᖓᓄᑦ, ᓲᕐᓗ ᐱᔭᑦᓴᖃᖅᑎᑦᓯᑲᓐᓂᕐᓂᕐᒧᑦ ᐱᓕᕆᐊᑦᓴᓂᑦ 
ᐃᓱᒪᒋᔭᖃᑦᓯᐊᖅᓯᒪᖏᑦᓱᓂ.  ᓇᓗᓇᐃᖅᓯᔪᖓ, ᓇᓗᓇᐃᖅᑕᐅᒐᓗᐊᖅᐸᑦ, ᐱᐅᓯᖃᕐᓂᐅᔪᖅ 
ᐱᑦᓯᐊᖏᓂᐅᖏᒻᒪᑦ.  ᐃᓄᒃ ᐸᓯᐅᕆᓚᐅᕐᒥᔪᖅ ᐃᕐᖐᓐᓈᖅᑕᐅᑎᒃᑯᑦ ᐊᐅᓪᓚᖅᑎᑕᖓ 
ᐊᖓᔪᖅᑳᖓᑕ ᐃᓘᓐᓇᖏᓐᓄᓪᓗ ᐊᓯᖏᓐᓄᑦ ᐃᖅᑲᓇᐃᔭᖅᑎᓄᑦ ᐊᓪᓚᕝᕕᒻᒥ 
ᓈᒻᒪᑦᓴᖏᓐᓂᕋᖅᓱᓂ ᐃᒻᒥᑰᖅᑐᖅ ᐱᐅᓯᖃᑦᓯᐊᖏᓐᓂᖓᓄᑦ ᐱᕋᔭᓐᓂᐅᓂᕋᐃᑦᓱᓂ ᓱᓕᙱᑦᑐᓂ 
ᐅᖃᐅᓯᖃᖅᓱᓂ.  ᐊᖏᖃᑎᒋᓚᐅᖅᑕᕋᓗᐊᕋ ᐃᕐᖐᓐᓈᖅᑕᐅᑎᒃᑯᑦ ᓈᒻᒪᙱᒋᐊᖓᓂᑦ, 
ᐃᒪᐃᑦᑐᖃᓚᐅᖅᑐᖅ, ᑕᑯᓐᓇᖅᑕᒃᑯᑦ, ᐱᔾᔪᑎᖃᖏᑦᑐᖓ ᖃᐅᔨᓴᕆᐊᑦᓴᖅ ᑖᑦᓱᒪᖓᑦ, 
ᖃᓄᐃᓐᓂᐅᔪᒥ, ᐸᓯᔭᑦᓴᙳᖅᑎᑕᐅᓂᐊᖏᑦᑐᖅ ᐃᖅᑲᖅᑐᖅᑕᐅᑎᑦᓯᔨᒧᑦ.  ᑕᐃᒪᐃᒻᒪᑦ, 
ᐱᐅᓯᕆᓯᒪᔭᖓ ᐱᑦᓯᐊᖏᑦᑑᖏᓐᓂᖅ. 

ᑭᖑᓪᓕᐹᒃ ᒪᕐᕉᒃ ᓴᕿᑎᑕᐅᔪᖅᑐᓂᔭᐅᓚᐅᕐᐳᖅ ᒫᑦᓯ 2021−ᒥ ᐊᒻᒪᓗ ᐋᖅᑭᑦᑕᐅᓯᒪᒐᓂᓗ ᓱᓕ. 

 
ᐋᖅᑭᒋᐊᖅᑕᐅᓂᖅ 
 
ᑕᐃᒪᐃᓐᓂᕋᖅᑕᐅᔾᔪᑎᓂᒃ ᐊᑭᒋᐊᖅᑐᓄᑦ ᐱᓚᐅᙱᑦᑐᒍᑦ ᑕᒪᑐᒪᓂ ᐊᕐᕌᒍᒥ.  

 
ᐅᖃᐅᔾᔨᓂᖅ 
 
ᐋᖅᑭᐅᒪᑎᑦᑎᔨ ᐊᑐᐃᓐᓇᐅᖃᑦᑕᖅᐳᖅ ᐃᓛᒃᑰᖓᔪᒃᑯᑦ ᐅᖃᐅᔾᔪᐃᔪᓐᓇᖅᖢᓂ ᐃᖅᑲᓇᐃᔭᖅᑎᓄᑦ 
ᐃᓱᒪᔪᖃᖅᐸᑦ ᐱᑦᑎᐊᙱᓐᓂᐅᔪᒥᒃ ᐅᖃᐅᓯᖃᕈᒪᓗᓂ.  ᐅᖃᐅᔾᔨᒋᐊᕈᑎ ᐱᑎᑕᐅᓲᖅ ᓇᓕᐊᒃᑯᑐᐃᓐᓇᖅ 
ᖃᓄᐃᔾᔪᑕᐅᔪᑦ ᐱᑦᑎᐊᙱᓐᓂᕐᒧᐊᕈᓐᓇᕌᖓᑕ ᐊᒻᒪ ᐱᕙᓪᓕᐊᓂᐅᕝᕕᖓ ᒪᓕᒃᑕᐅᔭᕆᐊᓕᒃ 
ᐅᖃᐅᓯᖃᕐᓂᐊᕐᓗᓂ.  ᐊᑐᖅᑎᓪᓗᒍ 2020-21, ᐱᓪᓗᖓ 26 ᑐᒃᓯᕌᓂᒃ ᐅᖃᐅᔾᔭᐅᔪᒪᔪᓂᒃ.   

______________________ 
2020-21 ᐊᕐᕌᒍᓕᒫᖅᓯᐅᑦ ᐅᓂᒃᑳᖅ 
ᐋᖅᑭᐅᒪᑎᑦᑎᔨ ᓄᓇᕗᒻᒥ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓄᑦ 
 

 

 

ᐃᓚᖏᑦ ᑕᑯᔭᐅᔪᑦ ᓴᖅᑭᑕᐅᕙᓪᓕᐊᔪᓂᓪᓗ ᐱᕙᓪᓕᐊᓂᕐᒧᑦ 
 
ᐊᕐᕌᓂ, ᐅᖃᐅᓯᖃᖅᓯᒪᔪᖓ ᐃᓱᒫᓘᑎᓐᓂᒃ ᐱᔾᔪᑎᖃᖅᑐᒥ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑏᑦ ᐱᖁᔭᖓᓐᓂᑦ, 
ᑕᑯᓐᓇᖅᑕᒃᑯᑦ, ᐱᔾᔪᑎᖃᒃᑲᐅᓂᖓᓄᑦ ᐃᖃᓇᐃᔭᕐᑎᓂᑦ ᓴᕿᑎᑦᑎᓂᖓᓄᑦ ᐱᑦᓯᐊᖅᑕᐅᖏᓐᓂᕐᒧᑦ.  
ᐅᖃᐅᓯᕆᑲᓐᓂᕐᓂᐊᖅᑕᕋ ᐃᓱᒫᓘᑎᒐ. 
 
ᓇᓗᓇᐃᖅᓯᒋᐊᙵᖅᑲᐅᒐᒪ ᑖᑦᓱᒪᖓᑦ ᐅᓂᒃᑳᕐᒥ, ᐃᖃᓇᐃᔭᕐᑏᑦ ᓴᕿᑎᑦᑎᔭᕆᐊᓕᒃ ᐱᔾᔪᓐᓇᐅᑎᓕᖕᒧᑦ 
ᓄᓇᕗᑦ ᒐᕙᒪᖓᑕ ᐃᓗᐊᓂ.  ᐅᒃᐱᕆᔭᕋ ᑐᕌᒐᓕᒃ ᓇᓗᓇᐃᔭᐃᓂᕐᒧᑦ ᐃᖃᓇᐃᔭᕐᑎᒻᒪᕇᑦ ᑲᔪᓯᖁᓪᓗᒋᑦ 
ᑲᒪᒋᔭᖃᕐᓂᕐᒥᑦ ᐱᓕᕆᕝᕕᖕᓐᓄᑦ ᐊᓯᖏᓪᓘᓐᓃᑦ ᐱᔪᓐᓇᐅᑎᓖᑦ ᐱᕕᖃᕈᓐᓇᕐᑎᑕᐅᔪᐃᓪᓗ 
ᓈᒻᒪᓯᒋᐊᕆᐊᓕᖕᓂᑦ.  ᑭᓯᐊᓂ, ᖃᐅᔨᓴᕐᓂᕆᓚᐅᕐᑕᕋ ᖃᑦᓯᐅᓂᖏᑦ ᐃᖃᓇᐃᔭᕐᑎᐅᔪᑦ 
ᐅᖃᓗᖃᑦᑕᓚᐅᕐᑐᑦ ᐅᖃᐅᔾᔨᔭᕐᓂᖏᑦᑐᓂᒃ ᐱᔾᔪᑎᓕᖕᓂᑦ ᐊᑲᐅᖏᓕᐅᕈᑕᐅᑐᐃᓐᓇᕆᐊᓕᓐᓂᑦ 
ᑕᐃᒪᐃᑎᓪᓗᒍ, ᑕᕝᕙᐅᒻᒪᕆᓕᖅᑎᓪᓗᒍ, ᐱᔾᔪᑎᐅᔪᒥᓇᕐᑐᖅ ᐊᒻᒪᓗ ᐃᓱᒫᓘᑎᒋᔭᐅᔪᒥᓇᕐᑐᖅ 
ᖃᓄᐃᓕᐅᒃᑲᓂᕆᐊᒃᓴᖅ ᐊᒻᒪᓗ ᐅᓂᑳᓕᐊᕆᓗᒍ ᓴᕿᑎᑕᐅᓗᓂ.  ᐅᓄᕐᓂᖅᓴᐃᑦ ᑲᒪᒋᔭᐅᕙᒃᑐᑦ, 
ᐱᔾᔪᑎᒋᔭᐅᒐᔪᒃᑐᖅ ᐅᓗᕆᐊᓱᓐᓂᕐᒧᑦ ᖁᐊᖅᓵᕐᓇᖅᑐᒦᑎᑕᐅᓇᔭᕐᓂᕐᒧᑦ.  ᖁᔭᓕᕗᖓ ᐱᖁᔭᖅ 
ᐃᓗᓕᖃᕐᒪᑦ ᓴᙱᔪᓂᑦ ᓴᐳᒻᒥᓂᕐᒧᑦ ᑖᒃᑯᓂᖓ ᖁᐊᕐᓵᕐᓇᖅᑐᒦᑎᑕᐅᓇᔭᕐᓂᕐᒥᑦ, ᐱᔭᕇᖅᑕᐅᓇᓱᖕᓂᕐᒧᑦ 
ᐊᑭᓕᖅᓱᖅᑕᐅᒃᑲᓐᓂᕐᓂᕐᒧᑦ, ᑭᓯᐊᓂ ᑲᒪᒋᔭᐅᓂᖓ ᑲᔪᓯᑎᑕᐅᒐᔭᕐᐳᖅ ᐃᖃᓇᐃᔭᕐᑎ ᓄᓇᕗᑦ ᒐᕙᒪᖓᓂ 
ᑭᒃᑯᑐᐃᓐᓴᕐᓄᑦ ᐱᔨᑦᑎᕋᖅᑏᑦ ᒥᑭᓐᓂᖅᓴᓄᑦ ᓄᓇᓕᖕᓄᑦ ᐊᒻᒪᓘᓐᓃᑦ ᐃᖃᓇᐃᔭᕐᕕᕋᓛᕐᓄᑦ.  ᓴᕿᑎᑦᑎᓂᖅ 
ᐱᓇᒧᖕᓂᖃᑦᑎᐊᕆᐊᖃᕐᐳᖅ ᐊᒻᒪᓗ ᐅᓗᕆᐊᓇᖅᑐᒧᐊᕐᓇᖅᐳᖅ ᑖᒃᑯᓄᖓ ᐃᖃᓇᐃᔭᕐᕕᖕᒧᑦ 
ᓄᓇᓕᖕᓄᓗ. 
 
ᒪᓕᒐᐃᑦ ᐃᓗᐊᓂ ᐊᐅᓚᑕᐅᔪᓐᓇᖅᑐᑦ ᑲᓇᑕᒥ ᐅᓂᒃᑳᖅᑕᐅᔭᕆᐊᖃᕐᓂᖓ ᐃᓱᒫᓘᑎᒋᔭᐅᔪᖅ 
ᐃᖃᓇᐃᔭᕐᑏᑦ ᓂᕈᐊᕈᓐᓇᕐᓂᕐᒧᑦ ᑐᓂᔭᐅᓗᑎᒃ ᐃᒃᐱᒋᔭᐅᑦᑎᐊᕐᓗᑎᒃ ᓂᕈᕐᑕᖏᓐᓂᑦ 
ᐊᑲᐅᖏᓕᐅᕈᑕᐅᔪᓄᑦ.  ᒪᓕᒐᐃᑦ ᐃᓗᐊᓂ ᐊᐅᓚᑕᐅᔪᓐᓇᖅᑐᑦ ᐱᔾᔪᓐᓇᐅᑎᑖᖅᑎᑕᐅᕙᒃᑐᑦ 
ᐃᖃᓇᐃᔮᕐᑏᑦ ᐃᓗᐊᓂ ᓴᕿᑎᑦᑎᓂᕐᒧᑦ, ᐱᔾᔪᑎᒋᔭᐅᔪᒥᓪᓗ ᓄᓇᕗᒻᒥᑦ, ᑭᓯᐊᓂ ᐱᔪᓐᓇᐃᑎᖃᕐᑐᑦ 
ᐃᑲᓇᐃᔭᕐᑏᑦ ᒪᓕᒋᐊᓕᖕᓂᑦ ᐊᑐᓗᐊᖏᓐᓂᕐᒧᑦ ᐊᒻᒪᓗ ᓴᕿᑎᑦᑎᓗᑎᒃ ᑕᕝᕙᙵᑦᑕᐃᓐᓇᖅ ᐃᓚᒋᔭᐅᔪᓄᑦ 

______________________ 
2020-21 ᐊᕐᕌᒍᓕᒫᖅᓯᐅᑦ ᐅᓂᒃᑳᖅ 
ᐋᖅᑭᐅᒪᑎᑦᑎᔨ ᓄᓇᕗᒻᒥ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓄᑦ 
 

ᐃᖃᓇᐃᕐᑎᒧᑦ (ᓄᓇᕗᒻᒥᑦ, ᐋᕿᐅᒪᑎᑦᑎᔨ).  ᐃᒻᒥᒃᑰᕐᑐᖅ ᐋᕿᐅᒪᑎᑦᑎᔨ ᐱᓕᕆᒻᒪᕆᒋᐊᖃᕋᔭᔭᕐᐳᖅ 
ᓴᐳᒻᒥᓂᕐᒧᑦ ᑭᓇᐅᓂᖓᓂ ᓴᕿᑎᑦᑎᕙᓪᓕᐊᑎᓪᓕᒍ, ᐱᔾᔪᑎᒋᔭᐅᔪᖅ ᒪᓕᒡᓗᒍ, ᑭᓇᐅᓂᖓ 
ᖃᐅᔨᔭᐅᑦᑕᐃᓕᒪᓂᖅ ᓱᓕᖏᑐᐃᓐᓇᕆᐊᖃᕐᐳᖅ. 
 
ᖁᔭᒋᓪᓗᒋᑦ ᐅᓗᕆᐊᓇᖅᑐᒥᑦ ᐅᓄᖅᓯᓗᐊᕋᔭᖏᑦᑐᖅ ᓱᓇᐅᓗᐊᖏᑦᑐᒥᑦ ᓴᕿᑎᑦᑎᓂᕐᒥᑦ, ᐅᒃᐱᕈᓱᒃᐳᖓ 
ᐅᖁᒪᐃᓗᐊᕆᔭᐅᓇᔭᕐᒪᑦ ᐃᑲᔪᖅᑐᐃᓂᕐᒧᑦ ᐱᒻᒪᕆᐅᔪᓄᑦ ᐊᒻᒪᓗ ᐱᓪᓚᕆᐅᔪᓂᑦ ᓴᕿᑕᐅᔪᓂᑦ.  
ᐃᒪᓐᓇᐅᑲᓐᓂᖁᔨᓇᔭᖅᑐᖓᓕ ᒪᓕᒐᓕᐅᕐᕕᒻᒧᑦ ᐱᓪᓚᕆᐅᔪᓂᑦ ᐃᓱᒪᒃᓴᖅᓯᐅᕆᐊᖃᕐᓂᖏᓐᓄᑦ 
ᑐᓐᖓᕝᕕᖃᑦᑎᐊᖅᑐᒧᑦ ᐱᔭᕆᐊᖃᕐᑐᖃᕐᓂᖅᐸᑦ. 
 
ᐊᒻᒪᓗ ᐃᖃᐅᒪᕆᐊᓕᒃ ᐃᓚᖏᑦ ᑲᓇᑕᐅᑉ ᑭᒡᓕᖓᓂ ᐱᔪᓐᓇᕐᕕᖃᕐᓂᖅ ᐱᔪᓐᓇᕐᓂᖃᕐᑎᑦᑎᕙᒃᑐᑦ 
ᐋᕿᐅᒪᑎᑦᑎᔨᐅ ᐊᔨᒐᓚᖏᓐᓂᑦ ᐱᔪᓐᓇᐅᑎᓂᒃ ᖃᐅᔨᓴᕐᓂᕐᒧᑦ ᐸᓴᒃᖠᕐᓂᕐᒧᑦ ᐊᑲᐅᖏᓕᐅᕈᑕᐅᔪᓂᑦ 
ᒐᕙᒪᒃᑯᑦ ᐃᖃᓇᐃᔭᕐᕕᖏᓐᓂᑦ ᓴᓇᔭᐅᔪᓂᑦ ᓯᓚᑖᓂᒐᕐᑐᓂᑦ.  ᑕᐃᒪᐃᖏᑉᐸᑦ ᓄᓇᕗᒻᒥᑦ ᐊᒻᒪᓗ, 
ᑐᓂᔭᐅᓇᔭᕈᒪ ᖃᐅᔨᓴᕐᕈᓇᕐᓂᕐᒥᑦ, ᑐᓴᐅᒪᑎᑕᐅᔭᕆᐊᓖᑦ ᓴᕿᑎᑦᑎᔪᒧᑦ ᒪᓕᒐᐃᑦ ᐃᓗᐊᓂ 
ᐊᐅᓚᑕᐅᔪᓐᓇᖅᑐᓂᑦ ᐱᔪᓐᓇᕐᓂᖃᖏᑉᐳᖓ ᐱᔾᔪᑎᒋᔭᐅᔪᒧᑦ.  ᐃᓱᒪᓕᐊᕆᔭᐅᔪᖅ ᑐᓂᔭᐅᔪᓐᓇᕐᒥᕗᖅ 
ᑐᙵᕕᖃᕐᑎᑦᑎᒧᒧᑦ ᐱᔾᔪᑎᒋᔭᐅᔪᒥᑦ. 
 

ᑲᓇᑕᒥ ᑭᒃᑯᓕᒫᑦ ᐱᔾᔪᑎᒋᓪᓗᒋᑦ ᓴᖅᑭᑎᑦᑎᔨᐅᖃᑎᒌᑦ 

ᓴᖅᑭᑎᒃᑲᓐᓂᕈᒪᖕᒥᔭᕋ ᖁᔭᓕᔾᔪᑎᒐ ᐃᓚᒋᔭᐅᔪᓄᑦ ᑲᓇᑕᒥ ᑭᒃᑯᓕᒫᑦ ᐱᔾᔪᑎᒋᓪᓗᒋᑦ ᓴᖅᑭᑎᑦᑎᔨᐅᖃᑎᒌᑦ.  
ᑲᓇᑕᒥ ᑭᒃᑯᓕᒫᑦ ᐱᔾᔪᑎᒋᓪᓗᒋᑦ ᓴᖅᑭᑎᑦᑎᔨᐅᖃᑎᒌᒃ ᐱᓕᕆᔨᓂᒃ ᑲᑎᑎᑦᑎᕙᒃᖢᑎᒃ ᑲᓇᑕᓕᒫᒥ 
ᐱᓕᕆᐊᒃᓴᖃᖅᑎᑕᐅᓪᓗᑎᒃ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑦ ᐃᓕᖅᑯᓯᑦᑎᐊᕆᒋᐊᖃᕐᓂᖏᓐᓂᒃ ᐊᒻᒪ 
ᐱᓕᕆᐊᖑᔪᓂᒃ ᐅᔾᔨᕈᓱᒍᓐᓇᑦᑎᐊᖅᖢᑎᒃ.  ᒫᓐᓇᐅᔪᖅ ᐊᒥᓱᓄᑦ ᖃᓂᒻᒪᓐᓇᐅᔪᖅ ᐊᕐᕌᒍᓕᒫᖅᓯᐅᑎ 
ᐅᐸᒍᑎᓗᓂ ᑲᑎᒪᓂᐅᖃᑦᑕᖅᑐᖅ ᐊᔪᕐᓇᕐᒪᑦ ᑭᓯᐊᓂ ᑲᑎᙵᐅᖅᑐᑦ ᐱᒻᒪᕆᐅᖏᓐᓇᖅᑐᖅ ᑲᑎᒪᓂᖅ 
ᐃᓕᓐᓂᐊᕐᓂᓕᕆᓂᕐᒧᑦ ᐅᖃᐅᓯᖃᕐᓂᕐᒧᓪᓗ ᑐᓴᖅᑕᐅᑎᑦᓯᓂᕐᒧᓪᓗ ᖃᐅᔨᖃᑦᑕᖅᓯᒪᔭᖏᓐᓂᒃ. 

 
ᓄᖅᑲᐅᑎᒋᓗᒍ 
 
ᑭᖑᓂᓐᓂᑦ ᐊᑐᓚᐅᕐᓯᒪᔭᓐᓂᑦ, ᐊᕐᕌᒍᑕᒫᖅᓯᐅᑦ ᐅᓂᒃᑳᓕᐊᕋ ᐃᓱᓕᑎᑦᑐᒪᕙᕋ ᖁᔭᓕᓗᖓ 
ᐃᑲᔪᖅᓱᖅᑕᐅᑦᑎᐊᕐᓂᓐᓂᒃ ᐊᖓᔪᖅᑲᐅᑎᑦ ᐃᖅᑲᓇᐃᔭᖅᑎᓂᒃ ᑮᓇᐅᔭᓕᕆᔨᒃᑯᓐᓂ ᐱᓕᕆᐊᒃᑲ 
ᐱᓕᕆᑎᓪᓗᒋᑦ. 

 

ᐅᕙᖔᖅᑐᖅ, 

 

 

ᔭᕗᕆ ᔅᓄᐊᕐ, Q.C. 
ᐋᖅᑭᐅᒪᑎᑦᑎᔨ 


